
LEĠISLAZZJONI SUSSIDJARJA 452.114

ORDNI TA’ STANDARD NAZZJONALI DWAR IL-LEAVE 
TA’ PROKREAZZJONI MEDIKAMENT ASSISTITA

30 ta’ Mejju, 2017

L-AVVIŻ LEGALI 156 of 2017. kif emendat bl-Att XXIV tal-2018 u bl-
Avviż Legali 263 tal-2020.

Titolu.1. (1) It-titolu ta’ dan l-ordni hu l-Ordni ta’ Standard
Nazzjonali dwar il-Leave ta’ Prokreazzjoni Medikament Assistita.

(2) L-għan ta’ dan l-ordni huwa li jistabbilixxi ħtiġiet
minimi li jingħata perjodu ta’ leave mħallas lill-impjegati li jgħaddu
mill-proċess ta’ prokreazzjoni medikament assistita kemm jekk dan
isir Malta jew barra minn Malta.

(3) Dan l-ordni huwa applikabbli mingħajr preġudizzju
għall-introduzzjoni u l-implimentazzjoni ta’ dispożizzjonijiet aktar
favorevoli fi ftehim kollettiv jew ftehim ieħor li jkun sar bejn il-
prinċipal u l-impjegat.

Tifsir.
Emendat:
XXIV.2018.13;
A.L. 263 tal-2020.

Kap. 452 

2. (1) F’dan l-ordni, sakemm ir-rabta tal-kliem ma
teħtieġx xort’oħra:

"l-Att" tfisser Att dwar l-Impiegi u r-Relazzjonijiet
Industrijali;

Kap. 524.

"ġenitur prospettiv" tfisser kull persuna, irrispettivament mill-
ġeneru jew mill-orjentazzjoni sesswali, li laħqet l-età maġġuri u hija
riċevitur jew utent ta’ tekniki ta’ prokreazzjoni medikament assistita
regolat skont l-Att dwar il-Protezzjoni ta’ Embrijuni; 

"prokreazzjoni medikament assistita" tfisser it-trattamenti u l-
proċeduri kollha li jinkludu l-immaniġġar in vitro ta’ oocytes umani,
spermatozoa jew embrijuni sabiex tiġi stabbilita tqala. Din tinkludi,
iżda mhix limitata għal, inseminazzjoni intrauterina, fertilizzazzjoni
in vitro, injezzjoni intraċitoplasmika tal-isperma, trasferiment ta’
embrijun, gameti, tessut ġerminali u krijo-preservazzjoni tal-
embrijun u donazzjoni tal-oocyte u tal-embrijun.

(2) Bla ħsara għad-dispożizzjonijiet tas-subartikolu (1),
termini u espressjonijiet użati f’dan l-ordni ta’ standard nazzjonali,
kemm-il darba l-kuntest ma jitlobx mod ieħor, għandhom l-istess
tifsira mogħtija lilhom fl-Att.

Leave għal 
Prokreazzjoni 
medikament 
assistita.

3. (1) Il-ġenituri prospettivi li jgħaddu mill-proċess
ta’ prokreazzjoni medikament assistita għandhom ikunu intitolati
għal mitt siegħa leave bejniethom għall-prokreazzjoni medikament
assistita bi ħlas sħiħ, liema leave għandu jkun imħallas mill-prinċipal.

(2) Leave għall-prokreazzjoni medikament assistita għandu
jkun utilizzat fi kwalunkwe ħin matul il-proċess ta’ prokreazzjoni
medikament assistita:

Iżda l-ġenitur prospettiv li qed jaġixxi bħala r-riċevitur
se jkun intitolat għal sittin siegħa leave, filwaqt li l-ġenitur prospettiv
l-ieħor ser jkun intitolat għal erbgħin siegħa leave: 

Iżda ukoll m’hemm xejn li jipprekludi lill-ġenituri
prospettivi li jutilizzaw is-sigħat imsemmija tal-leave b’mod mhux
kontinwu:

Iżda finalment l-intitolament għal mitt siegħa ta’ leave
għall-prokreazzjoni medikament assistita bi ħlas sħiħ għandu jingħata
għal kull proċess ta’ prokreazzjoni medikament assistita, sa massimu
ta’ tliet proċessi.

(3) Leave għal prokreazzjoni medikament assistita mogħti
minn dan l-ordni għandu jiġi utilizzat kif ġej:

(a) jekk wieħed biss mill-ġenituri prospettivi
qiegħed fl-impjieg matul il-proċess ta’ prokreazzjoni
medikament assistita: 

(i) sittin siegħa leave se jitgawdew mill-
ġenitur prospettiv li qed jaġixxi ta’ riċevitur;

(ii) erbgħin siegħa leave se jitgawdew mill-
ġenitur prospettiv li mhux qed jaġixxi bħala riċevitur;

(b) jekk iż-żewġ ġenituri prospettivi għandhom
impjieg kemm jekk għandhom il-prinċipal differenti u kemm
jekk huwa l-istess wieħed, matul il-proċess ta’ prokreazzjoni
medikament assistita, il-leave jista’ jitgawda simultanjament
miż-żewġ ġenituri prospettivi.

(4) Għandha tkun ir-responsabbiltà tal-impjegat li fit-
termini ta’ dan l-ordni se jkun il-ġenitur prospettiv, li jitlob leave għal
prokreazzjoni medikament assistita, biex jipprovdi prova lill-
prinċipal dwar jekk huwiex ir-riċevitur jew le, u prova dwar l-istatus
tal-impjieg tal-ġenitur prospettiv l-ieħor.  

Leave fil-każ ta’ 
ġenitur prospettiv 
wieħed (1).
Miżjud:
A.L. 263 tal-2020.

3A. (1) Ġenitur prospettiv waħdu, li hu impjegat u li
jissottometti ruħu għall-proċess ta’ prokreazzjoni medikament
assistita, salv illi il-proċess ta’ trasferiment ta’ embrijun isir fuq il-
ġisem innifsu tal-ġenitur prospettiv waħdu, kemm jekk ġewwa jew
barra minn Malta, għandu jkun intitolat għall-sittin (60) siegħa ta’
leave għall-prokreazzjoni medikament assistita bi ħlas sħiħ, liema
leave għandu jitħallas mill-prinċipal.

(2) Leave għall-prokreazzjoni medikament assistita għandu
jkun utilizzat fi kwalunkwe ħin matul il-proċess ta’ prokreazzjoni
medikament assistita: 

Iżda li, xejn m’għandu jżomm l-ġenitur prospettiv milli
jutilizza is-sigħat imsemmija qabel tal-leave b’mod mhux kontinwu:

Iżda wkoll li, l-intitolament ta’ sittin (60) siegħa ta’
leave għall-prokreazzjoni medikament assistita bi ħlas sħiħ għandu
jingħata għal kull proċess ta’ prokreazzjoni medikament assistita, sa
massimu ta’ tlett (3) proċessi.

(3) Għandha tkun ir-responsabbiltà tal-impjegat li se jkun il-
ġenitur prospettiv u li jitlob leave għal prokreazzjoni medikament
assistita fit-termini ta’ dan l-artikolu, sabiex jipprovdi prova lill-
prinċipal li l-impjegat huwa r-riċevitur.

Leave fil-każ ta’ 
żewġ (2) ġenituri 
prospettivi, 
wieħed (1) ikun ir-
riċevitur u l-ieħor 
donatur ta’ oocyte 
uman.
Miżjud:
A.L. 263 tal-2020.

3B. (1) Fejn żewġ (2) ġenituri prospettivi jgħaddu mill-
proċess ta’ prokreazzjoni medikament assistita, sew f’Malta jew
barra minn Malta, u wieħed (1) mill-ġenituri prospettivi huwa
donatur ta’ oocyte uman, u l-ġenitur prospettiv l-ieħor huwa r-
riċevitur, iż-żewġ (2) ġenituri prospettivi, li huma impjegati,
għandhom ikunu intitolati għal-sittin (60) siegħa ta’ leave għal-
prokreazzjoni medikament assistita bi ħlas sħiħ, liema leave għandu
jitħallas mill-prinċipal.

(2) Leave għall-prokreazzjoni medikament assistita għandu
jkun utilizzat fi kwalunkwe ħin matul il-proċess ta’ prokreazzjoni
medikament assistita:

Iżda li, xejn m’għandu jżomm l-ġenitur prospettiv milli
jutilizza is-sigħat imsemmija qabel tal-leave b’mod mhux kontinwu:

Iżda wkoll li, l-intitolament ta’ mija u għoxrin (120)
siegħa ta’ leave għal-prokreazzjoni medikament assistita bi ħlas sħiħ
għandu jingħata darba biss għall-proċess ta’ oocyte uman.

(3) Għandha tkun ir-responsabbiltà tal-impjegat li se jkun il-
ġenitur prospettiv u li jitlob leave għal prokreazzjoni medikament
assistita fit-termini ta’ dan l-artikolu, sabiex jipprovdi prova lill-
prinċipal li l-impjegat huwa l-ġenitur prospettiv illi se jissottometti
ruħu għat-trattament.

Donatur ta’ oocyte 
uman.
Miżjud:
A.L. 263 tal-2020.

3Ċ. (1) Donatur ta’ oocyte uman, illi huwa impjegat, u li
mhuwiex ġenitur prospettiv fit-termini ta’ dan l-Ordni, għandu ikun
intitolat xorta waħda għal sittin (60) siegħa ta’ leave bi ħlas sħiħ,
liema leave għandu jitħallas mill-prinċipal.

(2) Dan il-leave għandu jkun utilizzat fi kwalunkwe ħin
matul il-proċess ta’ donatur ta’ oocyte uman:

Iżda li, xejn m’għandu jżomm id-donatur ta’ oocyte
uman milli jutilizza is-sigħat imsemmija qabel tal-leave b’mod mhux
kontinwu:

Iżda wkoll li, mingħajr preġudizzju għad-drittijiet tar-
riċevitur skont dan l-Ordni, l-intitolament ta’ sittin (60) siegħa ta’
leave kif provdut b’dan l-artikolu, għandu jingħata darba biss għall-
proċess ta’ oocyte uman.

(3) Għandha tkun ir-responsabbiltà tal-impjegat li jitlob
leave għal donatur ta’ oocyte uman fit-termini ta’ dan l-artikolu,
sabiex jipprovdi prova lill-prinċipal li l-impjegat huwa għaddej mit-
trattament għall-fertilità.

Notifika. 4. (1) Kull impjegat li huwa ġenitur prospettiv u
għandu l-intenzjoni li juża l-leave għall-prokreazzjoni medikament
assistita għandu jinnotifika bil-miktub lill-prinċipal bid-data jew dati
meta huwa bi ħsiebu juża t-tali intitolament.

(2) In-notifika msemmija f’dan l-artikolu għandha tinkludi
ċertifikazzjoni bil-miktub mit-tabib mediku responsabbli mill-
proċedura tal-prokreazzjoni medikament assistita.

(3) In-notifika msemmija f’dan l-artikolu għandha tingħata
lill-prinċipal mill-inqas ġimgħatejn qabel l-utilizzazzjoni tal-leave
għall-prokreazzjoni medikament assistita jibda, safejn ikun
raġonevolment prattikabbli.

Evidenza. 5. F’dawk il-każijiet fejn il-ġenitur prospettiv jixtieq jieħu
l-leave għall-prokreazzjoni medikament assistita b’mod mhux
kontinwu fit-termini tal-ewwel proviso tal-artikolu 3(1), għandu
jippreżenta lill-prinċipal ċertifikazzjoni rilevanti kull darba li jixtieq
jieħu parti minn dan il-leave, u din iċ-ċertifikazzjoni għandha
tintbagħat lill-prinċipal mill-inqas jumejn tax-xogħol qabel kull parti
tal-leave jibda.

Dritt indipendenti. 6. Il-leave għall-prokreazzjoni medikament assistit għandu
jiġi mogħti indipendentement u irrispettivament minn kwalunkwe tipi
oħra ta’ leave mogħtija mill-Att jew minn kwalunkwe leġislazzjoni
magħmula taħtu. 

Tkeċċija. 7. Impjegat li huwa ġenitur prospettiv u li bi ħsiebu jew se
jieħu l-leave skont it-termini ta’ dan l-ordni ma jistax jiġi imkeċċi
mill-prinċipal għar-raġuni li għandu l-intenzjoni jew li se jieħu dan il-
leave. 

Reati. 8. Kull persuna li tikser id-dispożizzjonijiet ta’ dan l-ordni
tkun ħatja ta’ reat u teħel, meta tinstab ħatja, multa ta’ mhux inqas
minn ħames mitt euro (€500).

